
UITTREKSEL
Peulplante, wat in Grieks-Romeinse tye ’n voedsame stapelvoedsel was, het ingesluit boerbone (Vicia fava) en waarskynlik bone van

die Phaseolus-genus, lensies (Lens culinaris), ertjies (Pisium sativum), peulertjies (Cicer arietinum) en ertjies van die Lathyrus-genus,

o.a. grasertjies (Lathyrus sativus). Wiek (Vicia ervilia) is slegs in tye van hongersnood geëet. Simptome en siekteprobleme geassosieer

met inname van peulplante word behandel. Dit het mindere probleme soos buik-winderigheid en gewaande komplikasies soos seksuele

abnormaliteite, swangerskapsprobleme, slegte drome en afstomping van die sintuie ingesluit. In die 5de eeu v.C. het die Hippokratiese

skrywers in die geskrif Epidemies II egter tydens hongersnood onomkeerbare verlamming van die bene by die inwoners van Ainos

bemerk, toe hul grotendeels van peulplante moes leef. Dit word beredeneer dat hierdie siekte latirisme was, ’n neurologiese komplikasie

veroorsaak deur die inname van groot hoeveelhede grasertjies. Die verbod wat Pythagoras in die 6de eeu v.C. op kontak met boerbone

geplaas het, mag verband hou met favisme (’n boerboon-gepresipiteerde siektebeeld by persone met G6PD-gebrek, volop in die

Mediterreense lande), maar kon ook ’n misties-religieuse grondslag gehad het, gebaseer op die groot bygeloof wat aan boontjies, die

gewaande oorsprong van die menslike siel, gekoppel was.

ABSTRACT
Legumes and disease in the Graeco-Roman world
Legumes formed an important part of the diet in Graeco-Roman times, and included broad beans (Vicia fava) and probably beans of

the Phaseolus genus, lentils (Lens culinaris), peas (Pisium sativum) and chickpeas (Cicer arietinum) and peas of the Lathyrus genus,

e.g. grasspeas (Lathyrus sativum). Vetch (Vicia ervilia) was eaten only in times of severe food shortages. Symptoms and health prob-

lems associated with the consumption of legumes are reviewed, and include relatively minor issues like abdominal distention and

flatulence, but also alleged sexual problems, abnormal pregnancies, bad dreams and dulling of the senses. In the 5th century BC the

Hippocratic writers reported in Epidemics II that the inhabitants of Ainos developed irreversible weakness of their legs due to the

eating of pulse (legume mixtures) in times of war and starvation. It is argued that this represents the lathyrism syndrome caused by a

neurotoxin present in grasspeas - and that the Hippocratic doctors were the first to recognize this neurological disease. In the 6th

century BC Pythagoras prohibited his followers from eating or coming into contact with broad beans. The possibility is reviewed that

he might have been aware of favism - a potentially fatal illness precipitated by broad beans in patients with G6DP-deficiency (a

hereditary condition common in Mediterranean peoples). It is perhaps more likely that the prohibition rested on mystic and religious

considerations, as the bean (as possible origin of the human soul) was enveloped in a veil of mysticism and superstition.

Peulplante, en bone in die besonder, was ’n belangrike

voedselbron in antieke tye - sowel vars of as gedroogde groente,

en verwerk as broodmeel.1,2 Dit val dan vreemd op dat Pythago-

ras in die 6de eeu v.C. sy volgelinge sterk sou afraai om bone

(kuamos) te eet, of daarmee in kontak te kom.1,3 Alhoewel

mindere newe-effekte van peulplante van tyd tot tyd beskryf is,

verskyn daar ook in Hippokrates se Epidemies die opmerking

dat die inwoners van Ainos (5de eeu v.C.) tydens ’n episode

van hongersnood ’n mengsel peulplante (osprion) geëet en

daarvan verlamming van die bene ontwikkel het.4 In die lig van

bovermelde word die potensieel ernstige komplikasies van

peulplante in antieke tye in oënskou geneem.

1. PEULPLANTE BENUT

Peulplante is as voedselbron ryk aan proteïene, yster, die B-

groep vitamine en spoorelemente, maar laag in vet. Dit bevat

heelwat vesel, en oligosakkariedes wat deur bakteriële inwerking

in die grootderm aanleiding mag gee tot vorming van gas in die

ingewande.5 Peulplante in Grieks-Romeinse tye geëet, het die

volgende ingesluit:

1.1 Bone
1.1.1 Die Griekse benaming kuamos (Latyn faba) word alge-

meen aanvaar om die boerboon (‘broadbean’, Vicia faba/

fava) aan te dui.1,6 Hierdie boon het sy oorsprong waar-

skynlik in Noord-Afrika of die Kaspiese See-gebied gehad,

maar het in prehistoriese tye reeds na die Mediterreense

lande versprei.1 In Homeros se Ilias word ook na die boer-

boon verwys.7 Beide die Hippokratiese korpus en Diosco-

rides onderskei tussen kuamos Hellenikos (Griekse boer-

boon) en kuamos Aeguptos (Egiptiese boerboon).1,6

Kenners beweer dat laasgenoemde na ’n spesifieke lotus-

plant (Nelumbium-spesies) verwys het, wat egter nie ’n

peulplant is nie. Vertaling van kuamos as sou dit Phaseo-

lus vulgaris (gewone nier- of snyboon) aandui, is ook

onaanvaarbaar omdat dit algemeen aanvaar word dat P.

vulgaris in die 16de eeu uit Amerika na Europa gebring

is.1,5,8

Die boerboon is op ’n verskeidenheid wyses groen of

as droëgroente-voedsel voorberei,2 en as meel vir die bak

van brood benut (lomentum9). Dit is ook as veevoer aange-

wend,9 en soms in die lotingsproses gebruik.10

Dit is terapeuties aangewend as koorsweerder en ligte

purgeermiddel, vir gewrigspyne, longinfeksies, sekere

velaandoenings en vir die onderdrukking van laktasie na

swangerskap. Boerbone is verder veeartsenykundig aan-

gewend, en as bestanddeel van sekere verwe en harse.6,11,12

1.1.2 Dioscorides noem (baie bondig) ’n verdere peulplant,

phaseolus, wat vermoedelik van die boonfamilie was, en

in Apicius se Romeinse kookboek is ook vermelding van

faseoli. Gunther6 asook Flower & Rosenbaum2 vertaal

dit as Franse boon (Phaseolus nanus). Volgens huidige

opvattings is P. nanus egter ’n subspesie van P. vulgaris

(die nier- of snyboon), wat eers in die 16de eeu na Europa

gebring is. Daar is egter getuienis dat bone van die

Phaseolus-genus wel hul oorsprong in Indië en die Midde-

Ooste kon gehad het, bv. P. mungo en P. aureus, harige

bone wat vandag nog as stapelvoedsel gebruik word.5 Dit

is dus meer waarskynlik dat die phaseolus-benaming na

hierdie inheemse bone verwys het, en later ook aan die

verwante P. vulgaris uit Amerika gekoppel is.

1.2 Lensies
Lens culinaris stam uit die neolitiese tydperk, het in die Midde-

Ooste ontstaan, en is van die oudste plantvoedsel aan die mens

bekend.5 In Genesis 25 (2de millennium v.C.) het Jakob vir sy

broer Esau byvoorbeeld ’n lensiegereg (Hebreeus dasim) voorbe-

rei.13 In Apicius se Romeinse kookboek word ’n verskeidenheid

resepte gegee waarin lensies (lenticula, phakos in Grieks) saam

met onder andere mossels, kastaiings, speserye, heuning en wyn-

konsentrate voorberei word.2,6 Terapeuties is dit as antidiaree-

middel gebruik, sowel as vir seer oë en geswelde borste.6 Plinius

het beweer dat lensies ’n rustige temperament aanbring.11 Dit is

die mees verteerbare van die peulplante hier bespreek.

1.3 Ertjies
Pisium sativum, die gewone tuinertjie, sowel as ander wilde

Pisum-variante was in prehistoriese tye reeds bekend.5,14 Volgens

Apicius is droë ertjies (pisa) in ’n verskeidenheid geregte voor-

berei, in sommige waarvan bone en ertjies uitruilbaar benut is.2

Die oorsprong van ertjies is onbekend, maar is waarskynlik deur

Ariese volksverskuiwings na Europa en Indië gebring (waar dit

ook ’n Sanskrit-naam dra). Dioscorides se geel-ertjie (aphaka)

waarvan die saad teen diaree gebruik is,6 en Columella se cicer-

cula het waarskynlik aan die Lathyrus-plantegroep behoort.14

Ertjies is ook gebruik as dierekos, om kaas vars te hou en

donker wyn ligter te maak, en as seksuele opkikker. Dit het ook

in sekere rituele offerandes ’n rol gespeel.14

1.4 Peulertjies (‘chick peas’)
Cicer arietinum5 is as bekende voedselsoort deur die Grieke

erebintos6 genoem. Grmek verwar dit met Lathyrus sativus

(grasertjie).1,8 Die plant is vir minstens 8 000 jaar in die

Mediterreense gebied bekend, asook in Indië en Noord-Afrika.5

Dioscorides het peulertjies aanbeveel vir onder andere men-

struele afwykings, stimulering van laktasie, geelsug, maligne

ulserasie en vir maag- en nierprobleme.6 Volgens Plinius is

peulertjies (en wiek) dikwels by rogmeel gevoeg vir die bak

van brood.15 Dit is geëet maar nie orals as lekkerny beskou nie,16

en is ook in sekere rituele seremonies gebruik.11

1.5 Grasertjie (‘grasspea’)
Lathyrus sativus is lid van ’n groot genus peulplante wat ook

L. cicera (‘chickling vetch’) insluit. Normaalweg was dit

dierevoer, maar weens besondere droogtebestandheid het dit ook

as mensvoedsel ’n rol gespeel.17 Daar word algemeen aanvaar

dat Lathyrus reeds in antieke tye in Mediterreense gebiede

bestaan het.1 Dit word nie herkenbaar deur Dioscorides beskryf

nie, alhoewel sy aphaka ’n Lathyrus-spesie mag wees.14

1.6 Wiek (‘vetch’)
Hierdie peulplant, Vicia ervilia, wat normaalweg wild gegroei

het, en lid van die Vicia-boonfamilie is, was in Grieks as orobos

bekend (Latyn ervum). Dit is hoofsaaklik as dierevoer benut,

maar in tye van voedseltekort het dit ook vir die mens as stapel-

voedsel gedien. Dit is tot ’n meel (ervina) gemaal, en ook tera-

peuties aangewend vir verskeie velletsels, seer borste, hondebyt

en slangbyt.1,6

2. GESONDHEIDSPROBLEME AAN PEULPLANTE
TOEGESKRYF

2.1 Algemeen

2.1.1 Bone: Hippokrates het vermeld dat alle peulplante win-

derige opsetting van die buik veroorsaak, maar die simp-

toom word deur verskeie outeurs spesifiek aan die eet

van boerbone (kuamos) gekoppel.1,6,18 Slegte nagrus en

onaangename drome is ook aan bone toegeskryf, alhoewel

Cicero spottenderwys beweer dat die Grieke van ouds

oënskynlik geglo het dat bone sowel die buik as die siel

met wind vul.19 Benewens buikpyn (soms braking en

diaree) is vermoed dat bone ook seksualiteit en

swangerskap nadelig kon beïnvloed, vroue onvrugbaar

maak en die sintuie afstomp.1,9,20 Plutarchus het egter

beweer dat bone seksdrange aanwakker.10 Phaseolus kon

volgens Dioscorides ’n opgesette buik en selfs braking

veroorsaak.6

In die 6de eeu v.C. het Pythagoras beweer dat boer-

bone ten alle koste vermy moes word - die eet daarvan,

maar ook alle ander kontak met die boontjieplant.3 Die

moontlike redes vir hierdie onverwagte verbod op ’n

populêre stapelvoedsel van sy tyd, word hieronder

bespreek.

2.1.2 Dioscorides vermeld dat lensies en peulertjies geneig is

om dermkanaalsimptome te veroorsaak, en dat eersge-

noemde ook hoofpyn, slegte drome en longprobleme

aanbring. Wiek, wat eintlik ’n dierevoedsel was, kon by

die mens buikpyne, hoofpyn en bloeding van die derm-

kanaal en urineweë veroorsaak.6

In Hippokrates se Epidemies verskyn egter die inte-

ressante vermelding dat die inwoners van Ainos, geteister

deur hongersnood in ’n tydperk van oorlog,1 langdurig

toegewys was op die eet van ’n verskeidenheid peulplante

(osprium). Sommige inwoners het blywende verlamming

van hul bene ontwikkel, en dié wat wiek geëet het, pyn

in hul knieë.4 Die moontlike betekenis hiervan word

vervolgens bespreek.

2.2 Pythagoras en favisme
In sy uitstekende oorsig van die moontlike verband tussen Py-

thagoras se streng verbod op boerbone in die 6de eeu v.C., en die

moderne sindroom van favisme, vermeld Grmek dat die assosiasie

tussen die eet van bone en ’n akute siektebeeld reeds in 1843

deur die Portugese geneesheer De Mira gerapporteer is.1 Vandag

weet ons dat persone met ’n aangebore gebrek aan, of

abnormaliteit van die ensiem glukose-6-fosfaat-dehidrogenase

(G6PD) in hul rooibloedselle kan na kontak met Vicia faba

(boerboon), akute hemolise (rooisel-afbraak) en hemoglobinurie

(hemoglobien in die urine wat dit dan donker verkleur) ontwik-

kel, ernstig siek word en dalk sterf. Die oorerflike afwyking kom

in 2-12% van die Mediterreense bevolkings voor, en die

verantwoordelike geen-defek word op die X-chromosoom gedra,

sodat dit oorwegend ’n siekte van mans (veral jong seuns) is.

Vroue bly gesond, maar mag die siekte wel na manlike nasate

oordra. ’n Verskeidenheid abnormale G6PD-tipes (wat die rooi-

selle van pasiënte dan in variërende graad sensitiseer) kom ook

in die favisme-sindroom voor. Die reaksie op die presipiterende

substans, die boerboon (maar ook die antimalariamiddel, prima-

koon, en in heel enkele gevalle, selfs die ertjie, Pisum sativum),

is daarom nie van persoon tot persoon heeltemal voorspelbaar

nie, en selfs by dieselfde persoon mag dit van tyd tot tyd wissel.

Die reaksie word veral uitgelok deur die eet van groenbone of

boonmeel; die kookproses verminder die toksiese effek. Kontak

met boerboon-stuifmeel kan volgens sekere outoriteite ook die

siekte aanbring. Die ensiemdefek beskerm die draer teen ma-

laria.1,21

Was Pythagoras dalk bewus van hierdie sindroom en waarsku

hy dus teen die boerboon? Pythagoras het geen geskrifte nagelaat

nie, en sekerlik geen beskrywing van ’n kliniese beeld wat as

favisme beskou kan word nie. Die presiese aard van sy verbod

is ook nie aan ons bekend nie, maar oorgelewer deur geskrifte

van onder andere Cicero22 en Horatius23 (1ste eeu v.C.), Plutar-

chus (2de eeu n.C.),10 Aulus Gellius,24 Diogenes Laertius (3de

eeu n.C.) en Tertullianus (4de eeu n.C.).18 Daar bestaan min

twyfel dat die vroeë Grieke terdeë bewus was van ’n streng

verbod op kontak met bone binne die Pythagoreïese gemeenskap.

Alhoewel waarskynlik apokrief, vermeld Diogenes Laertius dat

toe Pythagoras by geleentheid vir sy vyande moes vlug, hy teen

’n boontjieland vasgekeer is, en daar vermoor is omdat hy

geweier het om deur die boontjies te vlug. ’n Ander verhaal is

dat hy en sy volgelinge tydens ’n oorlogaksie teen Syrakuse

teen ’n boontjieland vasgekeer is en gedood is toe hulle nie daar-

deur wou beweeg nie. Verdere oorlewerings beweer egter dat

hy homself dood gevas het, en sy siel lewend na Hades afgedaal

het.3

2.3 Peulplante en verlamming (latirisme)
In die lig van die Hippokratiese verhaal dat die inwoners van

Ainos tydens die 5de eeu v.C. verlamming van die bene onwikkel

het toe hul tydens ’n tydperk van oorlog en hongersnood op

peulplante (osprion) as stapelvoedsel toegewys was,1,4 is dit

interessant dat ’n vergelykbare sindroom aan moderne genees-

kunde bekend is. Reeds in 1691 het Ramazzini die verlammende

effek van sekere ertjies in Italië beskryf - ’n toestand wat vandag

nog endemies voorkom in Sirië, Noord-Afrika, en veral Indië,

en as latirisme bekend staan.1 Dit word aan die langdurige in-

name van ertjies van die Lathyrus-genus (veral grasertjies)

toegeskryf, en ons weet vandag dat ’n inname van 200-400 gram

peulertjies per dag vir 1 tot 3 maande, die sindroom aanbring.8,25

Geringer inname is skadeloos.

Osprion/ospria verwys volgens Galenus na ’n mengsel van

peulplante wat nie normaalweg vir die bak van brood gebruik

word nie.1 Dit sou dan waarskynlik grasertjies ingesluit het, wat

normaalweg as dierevoer gebruik is, maar tydens hongersnood

wel geëet is. Plinius vermeld egter dat peulertjies en wiek dik-

wels by rogmeel gevoeg is vir die bak van brood.15

Die siektebeeld van latirisme word veroorsaak deur die

neurotoksien, B of beta-diaminopropioniese suur (ODAP), wat

in die saad van veral Lathyrus sativus, maar ook L. cicera

(‘chickling vetch’) en ander Lathyrus-spesies voorkom,17 en

hoofsaaklik op die piramidale bane van die rugmurg inwerk om

permanente spastiese verlamming van die bene te veroorsaak.

In sommige gevalle word proprioseptiese sensasie en die perifere

senuwees ook aangetas. Die arms word selde aangetas. Daar is

geen genesing nie. Die toksien kan grotendeels verwyder word

deur ertjies langdurig in warm water te week, en dit te stoom.

Epidemies kom vandag nog in dele van Indië voor, en dit is ’n

siekte wat ook plantvretende diere aantas.1,8,25

3. BESPREKING

Soos reeds vermeld, is ’n verskeidenheid simptome, en veral

buikklagtes soos winderigheid, buikpyn, soms braking en diaree

aan peulplante (bone in besonder) toegeskryf. Lensies en bone

is blameer vir swak nagrus, slegte drome en hoofpyn, terwyl

selfs abnormale seksualiteit, vroulike onvrugbaarheid en

swangerskapsprobleme deur bone veroorsaak kon word. Lensies

sou longprobleme kon aanbring en wiek bloeding van die

dermkanaal en urineweë. Benewens die bekende assosiasie met

buikongemak en winderigheid, word hierdie newe-effekte nie

deur die moderne wetenskap bevestig nie. Boerbone bevat wel

levodopa, ’n substans wat neuro-psigiatries mag inwerk, maar

die moontlikheid dat dit verantwoordelik sou kon wees vir abnor-

male drome en selfs seksuele afwykings, is hipoteties.1 Wat egter

wel aandag verdien, is die moderne verband tussen peulplant-

inname en spierverswakking (latirisme) asook favisme.

Dit is waarskynlik dat die Hippokratiese geneeshere wat die

inwoners van Ainos in die 5de eeu v.C. behandel het, inderdaad

latirisme vir die eerste keer beskryf het. Hulle het dit ook korrek

toegeskryf aan die eet van groot hoeveelhede ongedifferen-

sieerde peulplante (osprion, ‘pulse’), wat weens die heersende

voedseltekort waarskynlik heelwat grasertjies (Lathyrus sativus

en moontlik ook L. cicera), die oorsaak van latirisme, bevat

het.

Hippokrates skryf ook dat inname van wiek (Vicia ervilia)

pyn in die knieë veroorsaak het.4 In tye van hongersnood soos

by Ainos die geval was, moes wanvoedingsiektes volop gewees

het. Alhoewel artritis deur wiek veroorsaak nie bekend is nie, is

dit wel moontlik dat die pynlike knieë skeurbuik verteenwoordig

het - die kenmerkende intra-artikulêre bloedings (hemartrose)

van vit. C-gebrek.25

Die moontlike verband tussen Pythagoras se boerboon-

verbod en favisme is moeiliker om te staaf. Geen beskrywing

van ’n siektekompleks wat aan favisme herinner, is in die

Pythagoreïese tydperk opgeteken nie. Grmek maak voorts die

stelling dat die verbod moontlik misties of religieus eerder as

geneeskundig gegrond was.1 Pythagoras het benewens die boer-

boon ook ’n verbod geplaas op die eet van sekere seediere en

visse en diereharte en -baarmoeders.3,24 Dit kon dus ’n rituele

dieet gewees het, gemik op mistiek-geestelike eerder as gesond-

heidsoorwegings. Die gebruik van bone is in antieke tye by

sekere begrafnisrites betrek,9 maar is ook by verskeie religieuse

seremonies verbied,3 en Aulus Gellius27 en Pausanias28 beweer

dat die gode ’n afkeer daarvan gehad het. Herodotos skryf dat

Egiptiese priesters bone as onrein beskou het,29 en van Pythago-

ras se filosofiese teorieë mag selfs ’n Egiptiese basis gehad het.1

Volgens Plinius het Griekse priesters ook nie bone geëet nie.15

Aristoteles het beweer dat Pythagoras bone verbied het omdat

dit die vorm van testes toon of “soos die hekke van die Hel

(sonder skarniere)” lyk.30 Daar was ook ’n geloof dat die mens-

like siel uit boerbone spruit en daarheen terugkeer, en dat die

eet daarvan dus ’n element van kannibalisme sou inhou.9,30

Moderne denke meen selfs dat die Pythagoreïese verbod geba-

seer was op ’n baie ou bygeloof dat die boon as totemiese voor-

geslag van die mens, heilig is.1 Volgens Porphyrius het Pythago-

ras beweer dat wanneer bone in die blom, in ’n kruik toegemaak

word, dit mettertyd tot menslike organe omvorm.32 Alhoewel

sommige geglo het dat bone in oestyd geluk bring, het ander

beweer dat slegte voorbodes in die boonblom verskuil lê.15

Boerbone was dus gehul in ’n waas van mistiek en bygeloof.

Cicero,22 Diogenes Laertius3 en Tertullianus18 het voorgestel

dat Pythagoras se verbod wel ’n gesondheidsbasis gehad het, in

soverre die winderigheid wat bone veroorsaak ’n rustige

geestestoestand versteur en abnormale drome verwek. Tertullianus

skryf dat afwykende drome ’n belangrike beweegrede teen die

gebruik van bone was,18 terwyl Artemidorus beweer dat ’n

opgeblase en rommelende buik steurend ingewerk het tydens

heilige rites of in heilige plekke.33 By geen kommentator is daar

egter vermelding van ’n lewensbedreigende komplikasie (soos

favisme), ernstig genoeg om Pythagoras of sy volgelinge die dood

te laat kies, eerder as om ’n boontjieland binne te gaan nie.

Die Hippokratiese skrywers wat wel die verlamming van

latirisme opgeteken het, het nie die favisme-sindroom beskryf

nie. Tog moet ’n mens aanvaar dat die kenmerkende G6PD-

ensiemgebrek waarskynlik reeds in antieke tye in die Medi-

terreense lande bestaan het, en dat boerboon-gepresipiteerde

hemolitiese krisisse wel voorgekom het.1 Is dit moontlik dat

hoewel die Hippokratiese geneeshere die siektekompleks nie

beskryf het nie, Pythagoras (of van sy kennisse) dalk aan G6PD-

gebrek kon gely het, en dat hy die ernstige boerboon-verwante

siektebeeld opgemerk en sy volgelinge daarteen gewaarsku het

- maar dat sy motivering daarvoor nie aangeteken is nie, en met

verloop van tyd vergete geraak het? In die afwesigheid van

verdere inligting uit die 6de eeu v.C. sal hierdie moontlikheid

egter spekulasie bly.

SUMMARY

Legumes have served as a nutritious staple diet since early an-

tiquity. In Graeco-Roman times a variety of relatively minor

symptoms and health complications were ascribed to the intake

of legumes (and beans in particular) varying from abdominal

distention and flatulence to bad dreams, sexual aberrations, in-

fertility, abnormal pregnancy and dulling of the senses. How-

ever, in the 6th century BC, Pythagoras forbade his followers to

eat beans or even to come in contact with the plant. And in the

5th century BC the Hippocratic writers (in Epidemics II) re-

ported that the people of Ainos, in a time of war and starvation,

developed permanent weakness of the legs after living on pulse

(an undifferentiated mixture of legumes), and painful knees on

eating vetch. In the light of modern medical knowledge Py-

thagoras’ prohibition on beans, and the illness described by

Hippocrates, were further investigated.

Two to 12% of Mediterranean peoples have an inherited

deficiency or abnormality of the red blood cell enzyme, glu-

cose-6-phosphate dehydrogenase (G6PD). In these people con-

tact with the broad bean (Vicia fava) may precipitate a poten-

tially fatal haemolytic crisis, known as favism, and the ques-

tion arises whether Pythagoras’ avoidance of beans was based

on his awareness of this syndrome. The beans (kuamos) of his

day were indeed broad beans. Pythagoras gave no clear reason

for his prohibition, and certainly no description of a favism-

like illness. Grmek and others argue that the broad bean, as pos-

sible seat of the human soul, was then enveloped in a veil of

mysticism and superstition, so that Pythagoras’ prohibition might

well have been based on religious and mystic rather than health-

related considerations. It is, however, quite probable that G6PD-

deficiency was already present in Graeco-Roman times, and that

the favism syndrome did occur, albeit unreported by the medi-

cal profession.

It has been known since 1691 that legumes taken in large

amounts may cause progressive weakness, even irreversible

paralysis of the legs. Today we know that the neurotoxin re-

sides in grasspeas (Lathyrus sativa) and other members of the

Lathyrus genus, and the syndrome is called lathyrism. Daily

intake of peas must exceed 200-400 grams per day for 1 to 3

months before symptoms arise. Acute food shortages forced the

people of Ainos to live on pulse (osprion) which most probably

contained large amounts of grasspeas (and other Lathyrus peas)

brought on lathyrism as described by their Hippocratic doctors.

Vetch (Vicia ervilia), a legume normally used as fodder and

only eaten in times of starvation, is not recognized to cause

painful knees, as described by the Hippocratic writers. How-

ever, we suggest that Vit. C deficiency may have caused bleed-

ing into the knee joints, a known complication of scurvy.

